
Тэма: «Запаведнымі сцяжынкамі Лунінеччаны» (Аб  прыродзе  і ахоўных тэрыторыях Лунінецкага раёна)

Форма правядзення: вусны часопіс (літаратурнае падарожжа)
Мэта: Вывучанне і паглыбленне ведаў аб ахоўных тэрыторыях і аб'ектах Лунінецкага раёну (у тым ліку запаведнікі, заказнікі, помнікі прыроды); фарміраванне ў чытачоў разумення адзінства чалавека і прыроды; выхаванне экалагічнай культуры.
Абсталяванне: камп’ютар, праектар, карта Лунінецкага раёна. 

Ход мерапрыемства:
Вусны часопіс праводзяць вядучыя. Вершы чытаюць чытальнікі. Вядучыя адкрываюць часопіс невялікім уступным словам, затым абвяшчаюць кожную наступную старонку, пад музыку праносяць па сцэне аформлены ліст з назвай старонкі. Аб пачатку і канцы старонкі абвяшчаюць гучаннем камертону. Мерапрыемства можна правесці ў форме літаратурна-экалагічнага падарожжа, а старонкі замяніць станцыямі.
Вядучы: З чым можа быць параўнальная прыгажосць прыроды Беларусі ? Толькі з прыгажосцю іншай прыроды. Аднак, усё роўна гэта ўжо будзе не тая прыгажосць, а іншая, бо прырода ў кожнай асобнай краіне ўнікальная, непаўторная, бязмежна выдатная і дзіўна разнастайная. Гэта датычыць і да нашай беларускай прыроды, не любавацца на якую проста нельга. З надыходам вясны, калі ўсё навокал ажывае, прачынаецца ад зімовага халоднага сну, прырода літаральна зараджаецца зноўку, адкрываецца кожнаму, хто хоча яе назіраць і ёю атрымліваць асалоду. І ў гэтую пару можна ўбачыць шмат прыгожага: абуджэнне жыцця на зямлі, у вадзе, пад зямлёй і ў паветры. Так, жыццё не спынялася ні на секунду і падчас халоднай зімы. А мы можам толькі назіраць і захапляцца, як растае снег, як яго выносяць хуткія хвалі плыняў, як свеціць і ўжо нават грэе вясновае сонейка, усміхаючыся мінакам хлапчукам, бабулькам і ўсім тым, хто усміхаецца яму. Як з-пад зямлі прабіваецца першая пралеска – пяшчотная, маленькая і далікатная, якая спрабуе схавацца ад холаду, але яна адчувае набліжэнне цяпла. Ўсё так проста, але ўсё разам з тым так складана. Вяртаюцца птушкі з далёкіх цёплых краін, пачынаюць зелянець першыя травінкі, ляніва, але ўсё ж радасна, прачынаецца прырода!
Другі вядучы: Сёння мы з вамі пагаворым аб ахоўных тэрыторыях і аб'ектах Лунінецкага раёна Тэма нашага вуснага часопіса «Запаведнымі сцяжынкамі Лунінеччыны». 
1 старонка. «Аб Лунінецкім краі»

ЛУНІНЕЧЧЫНА

Ёсць мясцінка на нашай вялікай Зямлі,
Яна ў сэрцы маім запавечана:
Нарадзіўся я тут, гадаваўся я тут,
А завецца яна Лунінеччына.
Тут паветра салодкае, нібы нектар, 
I пад сонцам зямля пышна ўквечана, 

Край грыбоў і чарніц, край салодкіх клубніц - 

Дарагая мая Лунінеччына.
Цягнікоў і заводаў нясуцца гудкі,
Дзе ляжалі балоты спрадвечныя.
Як калісь чараты, каласуюць жыты
Дарагое мае Лунінеччыны.
Сцяпан Нефідовіч
Лунінеччына – старажытны палескі край, што раскінуўся на поўдні Беларусі, там, дзе сярод векавых лясоў і неабсяжных балот нясуць свае воды да шырокай Прыпяці Бобрык, Цна, Смердзь, Лань, Случ і Валхва. Уецца шэрая стужка шашы, праразаючы багністыя нізіны, магутныя і бары і вясёлыя бярэзнікі. З захаду на ўсход і з поўначы на поўдзень працягнуліся сталёвыя рэйкі. Бягуць цягнікі, мільгаюць масты, станцыйныя дамкі і сельскія хаты. На Прыпяці гудуць буксіры, штурхаючы перад сабою велізарныя баржы, плёскаюцца вёслы рыбацкіх лодак, імкліва праносяцца маторкі... А магутныя дубы любуюцца сваімі адбіткамі ў люстраной роўнядзі ракі ...
Такой паўстае Лунінецкая зямля поглядам сучасных падарожнікаў

Сусветную вядомасць Палессю прынесла яго першародная прырода: некранутыя поймы рэк, парэзаныя мудрагелістым узорам водных лабірынтаў, заліўныя дубровы і лясы, дзе вясной пад шатамі якія стаяць у вадзе дрэў на свет з'яўляюцца малюсенькія маляўкі, і раскошныя лугі, якія служаць мальбертам самой прыродзе.Але галоўнае, з чым у аматараў і знаўцаў прыроды асацыюецца Палессе, - гэта знакамітыя балота, не маючае аналагаў у даўно абжытай Еўропе. Часам палескія балоты, пакрытыя трыснягом і чаротам, падобныя на зарастаючыя возёра. Узрушаюча прыгожыя аксамітныя дываны балотных імхоў і рубінавыя россыпы журавін. Захаваліся і балотныя сцежкі, падобныя на незямны пейзаж. На Палессі знаходзяцца апошнія ў Еўропе нізінныя балоты, дзе знайшлі прытулак рэдкія і знікаючыя віды раслін і жывёл.
(Старонка завяршаецца “Песняй пра Лунінец” у выкананні вакальнай групы).
2 старонка. «Рэкі»
Вядучыя чытаюць па чарзе. Аповяд гэтай і наступных старонак суправаджаецца даманстрацыяй слайдаў.

Беларусь - краіна рэк і азёр. Мусіць, таму і "сінявокая". Шматлікія легенды і паданні спакон вякоў даносяць да нашчадкаў рэха даўніны. А пра Прыпяць пісаў яшчэ знакаміты Герадот, і ў гісторыі беларуская рака мела назву Герадотава мора, бо вясной разлівалася па бяскрайніх прасторах і ад вёскі да вёскі тады плылі на чаўнах.. 


Па тэрыторыі нашага раёна працякаюць такія рэкі: Прыпяць, Лань, Цна, Случ, Смердзь, Бобрык.



Прыпяць лічыцца самай магутнай ракой у нашым раёне; яна ж з даўніх часоў суднаходная. У назве ракі ёсць некалькі варыянтаў. У пісьмовых крыніцах да XIX стагоддзя раку часта называлі “Прыпець”, што значыць са стараславянскага як “ніспадаючая”, “пакатая”. Другое тлумачэнне вынікае са старажытна-рускага і беларускага тэрміна — “прыпечь” — гэта значыць, пясчаны бераг, не пакрыты хмызняком. І, нарэшце, трэцяе тлумачэнне: раку ў старажытнасці называлі “Трыпяць” — “3х5”, што абазначае — рэчка, якая мае 15 прытокаў.
Прыгажуня Прыпяць “нясе свае воды сухадоламу Дняпру” па тэрыторыі Беларусі на працягу 500 км, а па тэрыторыі нашага раёна — каля 100 км. Плошча водазбору на тэрыторыі Беларусі займае 52,7 тысячы км2. Замярзае Прыпяць амаль адначасова па ўсёй даўжыні ў пачатку снежня; ускрываецца ў канцы сакавіка. Таўшчыня лёду ад 50 да 70 см. У рэчцы водзіцца шчупак, галавель, акунь, плотка, гусцера, сом і шмат іншых рыб.

Наступная рака нашага раёна — Цна, адна з некалькіх аднайменных рэчак на тэрыторыі Беларусі. У аснове назвы, відавочна, ляжыць слова “дэсная — правая”. Маецца таксама і другое тлумачэнне: ад стараславянскага слова “тьсьнь — вузкі”. Яна з’яўляецца адной з самых забалочаных рэчак нашага раёна. Берагі і сёння пакрыты хмызнякамі. Цна мае пясчаныя берагі толькі на працягу ад в. Дзятлавічы і да в. Дварэц. Даліна да в. Велута і ніжэй в. Кажан-Гарадок не выражана. Самы вялікі ўзровень палаводдзя — у канцы сакавіка. Плошча водазбору ў Прыпяцкім Палессі — 1130 км2. Берагі рэчкі ля вёсак Велута, Дзятлавічы, Дварэц, Цна, Кажан-Гарадок з’яўляюцца любімымі месцамі адпачынку жыхароў. Тут штогод праводзіцца свята Івана Купалы ў ноч з 6 на 7 ліпеня.
Рака Случ — левы прыток Прыпяці, працякае па тэрыторыі Слуцкага, Салігорскага, Жыткавіцкага і Лунінецкага раёнаў. Назва ракі ўзята, відавочна, ад стараславянскага слова “Лука” — выгіб, ізлучына, а сёння беларускае слова “злуч”, “злучына” абазначае злучэнне. У вусце ракі даліна ў верхнім цячэнні зліваецца праз 6 км з далінай Прыпяці. Найвышэйшы ўзровень палаводдзя — у канцы сакавіка — сярэдзіне красавіка. У міжрэччы прытокаў маюцца прыгожыя дубровы, якія вабяць да сябе людзей на адпачынак. На берагах таксама раскінуліся маладыя дубровы. Берагі рэчкі з’яўляюцца пастаяннымі мясцінамі аматараў рыбнай лоўлі, фотааматараў, а таксама турыстычнага адпачынку, месцамі мілавання прыгажосцю прыроды. Паабапал ёсць вельмі разнастайны жывёльны і раслінны свет. І таму ў 1990 годзе, з мэтай захавання ў першародным стане прыроднага комплексу, тут быў створаны біялагічны заказнік рэспубліканскага значэння “Нізоўе Случы”, плошча якога роўна 3313 гектарам. У старажытныя часы людзі плавілі па рэчцы плыты, лавілі рыбу, правілі славянскія святы. Случ — адна з прыгажэйшых рэчак нашага раёна.

Рака Смердзь з’яўляецца таксама левым прытокам Прыпяці. Паходжанне назвы зыходзіць, відавочна, ад назвы-характарыстыкі “смердзь” — гэта спецыфічны пах вады. Пачынаецца са зліцця 2 каналаў ля вёскі Чырвоная Воля. Даўжыня рэчкі — 37 км. Пойма высокая, забалочаная, шырынёю 200—300 метраў; шырыня рэчкі — ад 5 да 15 метраў. Вадазбор 502 км2.

Ёсць і яшчэ адна рака ў нашым раёне — гэта Бобрык, якая таксама з’яўляецца левым прытокам Прыпяці, працякае яна ў Ганцавіцкім, Пінскім і Лунінецкім раёнах. Назва зыходзіць, верагодна, ад месца засялення “баброў”. Бобрык з’яўляецца натуральнай мяжой паміж Лунінецкім і Пінскім раёнамі. Даўжыня ўсёй ракі вагаецца ад 109 да 112 км у розных крыніцах. Выцякае з балоцістай мясцовасці. У 1976 годзе на Бобрыку ў Пінскім раёне створана вадасховішча “Пагост”, плошча — 1,62 км2, глыбіня — 5,4 м, дамба-плаціна — 16,2 км.

Валхва — правы прыток рэчкі Случ, пачынаецца ў Жыткавіцкім раёне, вусце ў 5-і км на паўдневы ўсход ад горада Мікашевічы.

Выдранка (Дудрынка) — правы прыток рэчкі Смердзь, пачынаецца з возера Вулька (вёска Вулька ІІ), вусце ля вёскі Любачын. Рэчышча Выдранкі ўяўляе сабой канал.

Люта — правы прыток Лані, пачынаецца з абваднога канала (у верхнім цячэнні Петраэўскай канавы) у 9,5 км на паўночны ўсход ад вескі Барсукова, вусце ля вёскі Мокрава.

У склад меліярацыйнай сеткі раёна ўваходзяць некалькі каналаў. У раёне пабудаваны суднаходны канал “Мікашэвіцкі” які злучае раку Прыпяць з чыгуначнай станцыяй Сітніца, дзе ёсць рачны порт — Мікашэвічы, даўжыня яго 7 км. 
3 старонка. «Азёры»
Азёры
За полем, за пожнямi, борам
Сiнеюць абшары азераў.
Так хочацца iм пакланiцца
Сцюдзенай вадзiцы напiцца.
У iх акунуцца i ў раннi,
Змыць горкiя слезы кахання,
А вечарам глянуць на зоры,
Што плешчуцца ў гладзi азераў.
Вякамi было так, напэўна,
Што зорам патрэбна выснова
Паслухаць, як хвалi напеўна
Вядуць мiж сабой перамовы.
За полем, за пожнямi , борам
Красуюць, сiнеюць азеры,
Пяшчотаю сэрца кранаюць,
Бо у iх прыгажосць майго краю.
Надзея Чмара

У нашым раёне ёсць 3 возеры: Белае, Чорнае і Вулькаўскае-ІІ.

Возера Белае мае плошчу 22 гектары, даўжыня — 0,6 км, шырыня — 0,4 км, максімальная глыбіня — 10 метраў. Схілы пакрытыя лясамі, берагі пясчаныя. У возеры растуць некаторыя віды раслін з “Чырвонай кнігі Беларусі”, гэта палушнік азёрны, Лабелія Дортмана. Возера з’яўляецца жаданым месцам адпачынку жыхароў горада і раёна. Вада тут крыштальна чыстая. На беразе знаходзяцца будынкі для летняга адпачынку дзяцей Лунінецкага і Пінскага раёнаў. Летам і восенню на прылягаючых тэрыторыях расце шмат розных ягад і грыбоў. Наваколле возера, плошчаю 9 400 гектараў, лічыцца біялагічным заказнікам рэспубліканскага значэння, які сёння называецца “Лунінскі”.

Возера Чорнае размешчана недалёка ад Белага. Плошча яго роўная 31 гектару, знаходзіцца ў басейне р. Цна, недалёка ад в. Бастынь. Даўжыня — 0,68 км, шырыня — 0,6 км. Берагі вельмі забалочаныя. Для гаспадарак раёна Чорнае возера з’яўляецца вялікім скарбам прыроднага ўгнаення — сапрапелю. Пад пластом 2—3 метраў вады знаходзяцца буйныя залежы сапрапелю — 9 метраў у глыбіню. Возера Чорнае знаходзіцца на балансе калгаса “Шлях Леніна”. Дакументальна ўсё гатова для здабычы сапрапелю, але сёння не хапае тэхнічных сродкаў і спажыўцоў. Прымяненне такога каштоўнага ўгнаення на палях падняло б ураджайнасць збожжавых і кармавых культур. Верым, што прыйдзе час, калі сапрапель прынясе насельніцтву нашага раёна вялікі прыбытак у выглядзе багатых ураджаяў, а таксама ў фінансавым эквіваленце.

Возера Вулькаўскае-II. Да пачатку меліярацыі ў 70-я гады яно папаўнялася вадой Валчанскага канала. Плошча паверхні возера роўная 19 га, глыбіня — ад 3 да 5 метраў. Возера з’яўляецца месцам адпачынку мясцовых жыхароў. Знаходзіцца недалёка ад вёскі. Мясцовыя жыхары называюдь яго калі-нікалі возера “ПаЯра”, ад першых складоў двух прозвішчаў мясцовых жыхароў “Паўловіч і Яраховіч”, якія жылі на беразе возера ў ранейшыя часы.
для рэгулявання ўвільгатнення палёў, захавання воднага балансу ствараюцца штучныя басейны вады — вадасховішчы. У нашым раёне яны ёсць таксама. 
Адно з самых буйных вадасховішчаў — “Велута”, плошча якога 760,2 га; максімальны аб’ём вады можа быць роўны 30,9 млн. м3. Работы працягваліся з 1978 па 1982 год. Тып вадасховішча — наліўны. Есць помпавая станцыя. Вадасховішча выкарыстоўваецца ў сельскагаспадарчых мэтах, для ўвільгатнення 20,5 тысяч га зямель Валчанскай сістэмы, а таксама для назапашвання павадкавай вады ракі Цна; для папярэджвання затаплення сельскагаспадарчых угоддзяў. Вось ужо на працягу 20 год вадасховішча “Велута” добрасумленна выконвае сваю пачэсную місію. Акрамя таго, яно з’яўляецца як бы адным з “філіялаў” рыбгаса “Лахва”. Размешчана вадасховішча ў вельмі прыгожым месцы непадалёку ад в.Навасёлкі. Амаль на працягу ўсяго года сюды прыязджаюць аматары-рыбаловы і не толькі з Лунінеччыны, а нават Пінскага, Салігорскага, Ганцавіцкага і іншых раёнаў. Летам вадасховішча “Велута” — месца прыемнага адпачынку, купання, плавання. Вакол гэтага штучнага возера расце шмат розных ягад і грыбоў. На вадзе плаваюць сотні дзікіх качак. Вадасховішча акальцавана дамбай-плацінай, даўжыня якой — 10,4 км. У прылягаючых лясах водзяцца дзікі, лісіцы, зайцы, казулі, куніцы, ёсць гнездаванні рэдкіх птушак. Ранняй вясной чуваць такаванне цецерукоў, часамі вадасховішча наведваюць лебедзі, пралётныя гусі і жураўлі. Цікава тут бываць з фотаапаратам, заўсёды можна знайсці непаўторны кадр. У супрацоўнікаў экалагічнай інспекцыі, а таксама таварыства “Аховы прыроды” ёсць планы на недалёкае будучае — стварыць вакол вадасховішча заказнік па ахове нізіннага балота, расліннага і жывёльнага свету. Гэты малакрануты куточак прыроды нашага раёна павінен быць захаваны нашчадкам.
Другім па велічыні ў раёне з’яўляецца вадасховішча “Собельскае”, плошча якога 269,1 га, аб’ём вадзянога люстра роўны 14,2 млн. м3. Сярэдняя глыбіня — 4,90 м, даўжыня дамбы — 6,96 км. Было пабудавана ў 1987 годзе. Галоўнае прызначэнне — сезоннае рэгуляванне сцёку Грычынскага канала з мэтай выкарыстання яго для ўвільгатнення зямель КУП “Міжлескае”, СВК “Вулькаўскі світанак”, а таксама рэгуляванне воднага баланса Чэрабасаўскай асушальнай сістэмы на плошчы 14286 га. Акрамя гэтага, вадасховішча выкарыстоўваецца для развядзення рыбы, таму тут часта можна бачыць рыбаловаў-аматараў. Гнездзяцца тут таксама водаплаваючыя птушкі. Прыкладна такое ж назначэнне, як і вадасховішча “Собельскае”, мае так званая сажалка “Ракітна”, хаця гэты вадаём плошчай 10,7 га, верагодна, назвалі так умоўна.

4 старонка. «Лясы»

Глуха шэпча лес зялёны,
I шуміць ён, і шуміць,
Гоман доўгі, несканчоны
Цэлы дзень над ім стаіць.

Пераблытаны галіны
У адзін салаш жывы...
Лес! Аб чым шумяць вяршыны?
Лес! Што шэпчаш, векавы?

Толькі ж лес гудзе-ракоча
Цёмнай шапкай верхавін,
Толькі ж лес сказаць не хоча,
Што ён ведае адзін.
Читать полностью.
Якуб Колас.
Лес — гэта дом, у якім жывуць розныя птушкі і жывёлы, без якіх ён быў бы мёртвым. Больш чым 40 прадстаўнікоў расліннага і жывёльнага свету, якія занесены ў “Чырвоную кнігу Беларусі”, знаходзяцца на тэрыторыі нашага раёна.
Тэрыторыя нашага раёна, як і ўсёй Беларусі, пакрыта лясамі. Плошча — 271 800 га. Плошча лясоў Лунінецкага лясгаса складае 144 810 га, акрамя гэтага, з канца 1999 года перайшлі ў падпарадкаванне і калгасныя лясы каля 23000 га, што складае разам каля 40% ад плошчы тэрыторыі раёна. Лясгас на сённяшні дзень мае ў сваім складзе 16 лясніцтваў і 9 лесагадавальнікаў плошчай 26 га.
Прыродная расліннасць раёна належыць да Бугска-Палескай геабатанічнай акругі. Нашы лясы адносяцца да падзоны шырокалісцёва-хваёвых. Сасновыя лясы займаюць 37 917 га, што складае 40,5 % ад плошчы ўсіх лясоў лясгаса; чорна-вольхавыя — 18 977 га, альбо 20,2 %; бярозавыя — 26 236 га, альбо 28 %; дубровы — 7 871 га, альбо 8,4 %; яловыя — 1 905 га, альбо 2 %; асінавыя — 412 га, альбо 0,44 %; грабавыя — 145 га, альбо 0,15 %; ясеневыя — 106 га, альбо 0,11 %; ліпавыя — 3 га, альбо 0,003 %. Асноўнымі дрэвамі з’яўляюцца: сасна, елка, вольха, бяроза, асіна. Ёсць таксама нешматлікія дубровы, гэта ў асноўным Мікашэвіцкае лясніцтва, на тэрыторыі былога ўжо заказніка “Нізоўе Случы”, які сёння разам з заказнікамі “Вусце Лані” і “Ястрабель” увайшоў у склад новага заказніка рэспубліканскага значэння “Сярэдняя Прыпяць”, плошча якога 25108 га.

Нашы лясы з’яўляюцца месцам назапашвання грыбоў і ягад, што тут растуць. Гэта чарніцы, журавіны, маліны, ажыны, брусніцы і іншыя. Шкада толькі, што пасля Чарнобыльскай трагедыі збіраць дары прыроды можна не на ўсёй тэрыторыі лесу. Кожнае лета жыхароў раёна інфарміруюць аб месцах, прыгодных для гэтай мэты.
Першае, на што звяртаеш увагу ў лесе — хараство навакольнай прыроды. Дзівосныя ландышы, прыгожыя матылькі і стракозы, спеў птушак. Цудоўны свет, багацце колераў, форм, адценняў. Хочам шчыра сказаць вам: радуйцеся, любуйцеся, дыхайце водарам кветак, натуйце запісы ў дзённік, пішыце вершы... Але памятайце пра тое, што вам жа належыць і зберагчы прыгажосць прыроды. I хоць вы стаміліся ад розных правілаў за доўгі навучальны год, прыміце колькі зычлівых правілаў-павучанняў з добрым сэрцам.
А ці ведаеце вы як паводзіць сябе ў лесе?
Правілы лясной этыкі (чытае група вучняў старэйшых класаў)

Першае. Слухайце цішыню! Не шуміце. Не ўключайце на ўсю моц прыёмнік. Ад вібрацыі паветра не могуць ўзляцець чмялі, пчолы, восы, жукі ды іншыя мошкі. Шум таксама палохае птушак.

Другое. Размаўляйце з кветкамі. I не рвіце іх вялікімі ахапкамі. Іх засталося не так шмат, паспрыяйце іх размнажэнню! Ці ведаеце, напрыклад, што, каб з семечка ландыша вырасла расліна, трэба 7—8 гадоў!

Трэцяе. Лясныя жывёлы, якіх вы сустрэлі, нарадзіліся тут, у лесе. I нельга іх прыручаць, асабліва калі не ведаеш, як іх пасля даглядаць. Лепш парадуйцеся шчаслівай сустрэчы, а свае назіранні запішыце ў дзённік.

Чацвёртае. Калі вы расклалі касцёр у лесе, не пакідайце гэтае месца, пакуль не патушыце кожны вугольчык. У наступны раз прыходзьце сюды зноў, каб не выпальваць траву ці лясную падсцілку. Дарэчы, з аднаго дрэва можна зрабіць мільён запалак, а адна запалка можа спаліць мільён дрэў.

Пятае. Смецце апошнім часам зрабілася ці не самай вялікай пагрозай лесу. Разбітае шкло можа стаць прычынай пажару, а поліэтыленавы мяшэчак, пакуль разбурыцца, праляжыць пасля вас 226 гадоў. Дый папера згніе толькі праз 2—3 гады.

Шостае. У Чырвоную кнігу Беларусі занесены белая лілея, гарлачык белы, вятроўніца лясная, купальніца еўрапейская, гарлачык малы, першацвет высокі, валяр’яна двухдомная, званочак рапунцэль і шмат іншых. Вывучайце іх, каб ахоўваць, — яны на мяжы знікнення.

Сёмае. У лесе сустракаюцца і ядавітыя расліны: блёкат, дурман, цыкута, мудранка, воўчае лыка. Будзьце асцярожныя!
Восьмае. Птушыныя спевы — сапраўдныя канцэрты, за якія мы нічога не плацім. А птушкі яшчэ — і крылатая ахова лесу (дарэчы, садоў і паркаў). Не чапайце птушыныя гнёзды, не разглядайце зблізку птушанят, не парушайце птушыны спакой. Назірайце іх ціха і непрыкметна. I вы ўбачыце куды больш.

Дзевятае. Калі вы аматар калекцый, то павінны ведаць, што з гэтага занятку выключаны насякомыя (сярод іх шмат чырвонакніжных відаў). Лепш прыдбайце фотаапарат — і калекцыя ваша!
Дзесятае. Мурашнікі — адно з упрыгожанняў лясных харомаў, не кажучы, што лесу не пражыць без мурашак. Не палянуйцеся, зрабіце для мурашніка агароджу, калі да вас не зрабілі.
Гэтыя правілы-падказкі далёка не поўныя. Аднак іх дастаткова на пачатак, калі з любоўю і ласкай глядзець на прыроду.

Лес — гэта асноўная часцінка прыроды, без якой чалавек жыць не змог бы, як без паветра, вады і сонца. Наша галоўная задача — гэта ахова “зялёнай фабрыкі кіслароду”.
5 старонка. «Балоты»

Захаванне беларускіх балот – гэта падтрыманне прыроднага балансу і захаванне прыроднага набытку, якое мае вялікае значэнне ў фарміраванні клімату, захаванні біялагічнай разнастайнасці, забяспячэнні дабрабыту людзей.
Палессе з даўніх часоў лічылася краем непраходных балот і лясоў. Большая частка сучаснай тэрыторыі раёна была занята балотамі. Мясцовыя жыхары спрадвеку змагаліся з дрыгвой, адваёўваючы невялікія кавалкі для хлебаробства. Самай вялікай марай палешукоў было асушэнне балот. І толькі ў сярэдзіне XIX стагоддзя на Палессі пачаліся значныя работы па асушэнню балот. У 1941 годзе пачалася Вялікая Айчынная вайна, якая адкінула амаль на 25 год асушэнне балот Палесся. Толькі ў канцы 60-х гадоў на тэрыторыі нашага раёна пачалася шырокамаштабная меліярацыя, якая працягвалася да канца 80-х. На сёння засталіся найбольш значныя балотныя масівы: “Грычын”, “Кіявец”, “Зялёнае”, “Ліпскае”, “Хольча”. 

Па колькасці асушаных балот мы займаем адно з першых месц у Беларусі. Мінула амаль 40 гадоў з заканчэння апошніх меліярацыйных работ. Зараз мы зразумелі, што не патрэбна было асушаць такую плошчу балот (78200 га у цэлым па раёну), гэта амаль 76 % плошчаў зямель агракомплексу раёна. Сапраўды, чалавек вучыцца на памылках. Асушэнне балот Палесся паўплывала на ўтварэнне дажджавых воблакаў, паменшыла колькасць ападкаў нават у суседняй Украіне.. З’яўляюцца пылавыя буры, пераносіцца і выветрываецца ўрадлівая глеба. Пачаліся частыя засухі, і не толькі ў Беларусі. Глеба лішылася вялікай колькасці вады. На балотах пачалі ўзнікаць часта пажары. Не ў лепшы бок пачынае змяняцца клімат: у снежні могуць пайсці дажджы, ужо некалькі гадоў запар у маі і чэрвені бываюць замаразкі. Паменшылася колькасць птушак, жывёл, загінулі многія віды раслін, найбольш адчувальных да пагаршэння навакольнага асяроддзя.

“Балотныя расліны актыўна выдзяляюць кісларод, паглынаюць вуглякіслы газ і пераўтвараюцца ў торф. Як лічыць акадэмік Н. Бамбалаў, балотны гектар амаль у 10 разоў больш інтэнсіўна ачышчае паветра, чым 1 га лесу. Не выпадкова спецыялісты назвалі Палессе “лёгкімі” Еўропы”.
Уяўленне аб меліярацыі нашага Лунінецкага раёна будзе няпоўным, калі не ўзгадаць прадпрыемства “РУП ПДСМЗ і Л” — Палеская доследная станцыя меліярацыі і лугаводства. Палеская станцыя з’яўляецца добрым памочнікам і дарадчыкам сельскім гаспадаркам раёна. Яшчэ адно малое прадпрыемства ёсць на тэрыторыі прадпрыемства — гэта Палеская метэаралагічная станцыя, якая была адкрыта 1 жніўня 1947 года з мэтай вывучэння гідраметэаралагічнага рэжыму і воднага балансу часткі пінскіх балот, адведзеных для Палескай доследнай станцыі меліярацыі і лугаводства пад асушэнне і сельскагаспадарчае асваенне. За больш чым 60 год існавання Палеская метэастанцыя кругласутачна праводзіць па поўнай праграме рознага роду назіранні, перадае кіраўніцтву і адпаведным службам раёна прагнозы надвор’я і папярэджанні аб штармавых з’явах. Станцыя мае дастаткова сучасныя прыборы і абсталяванне. Працуюць тут высокакваліфікаваныя людзі, улюбёныя ў сваю справу.

Адзінае, што кожны з нас павінен ведаць: усё, што даравала нам прырода: паветра, ваду, глебу, лес, балота, расліны і жывёлы, — мы павінны зберагчы для будучых пакаленняў. Гэта павінна быць запаветам кожнаму з нас. Будзе існаваць прырода — будзе жыць чалавек. А іншага чалавецтву не дадзена! Беражыце і абараняйце Прыроду. Чалавек на зямлі — імгненне, а Прырода — вечна!

6 старонка. «Прыродаахоўныя тэрыторыі»

Васілёк
Начало формы

Конец формы

Як забыць вы мне скажыце,
васількі тыя у жыце?
Іх блакітныя галоўкі
выглядалі з жыта лоўка.
Хоць на ўскрайку тых палеткаў
зацвітала дужа кветкаў,
але надта вабіў зрок-
Сінявокі васілёк.
Мы яго ў ахапкі рвалі
ды ў вянкі перапляталі,
з рамонкам белым упрымешку
гледзячы пры тым на рэчку.
Па рацэ вянкі пускалі,
яны хутка адплывалі,
ды было відаць здалёк,
як красу сваю на хвалях
нясе сіні васілёк.

Зінаіда Русак

Біялагічны заказнік “Борскі”

Пачнём нашу размову з біялагічнага (журавіннага) заказніка рэспубліканскага значэння “Борскі”. Ён быў утвораны ў 1979 годзе на тэрыторыі 2-х раёнаў Брэсцкай вобласці — Ганцавіцкага і Лунінецкага, агульная плошча якога 2 805 га, з якіх на наш раён прыпадае 1 244 га. Асноўная мэта стварэння — захаванне ў натуральным першапачатковым выглядзе месца, дзе растуць журавіны, захаванне балот верхавога і пераходнага тыпаў і рацыянальнае выкарыстанне ягаднікаў журавін. Тэрыторыя заказніка знаходзіцца на вышыні ў межах 145—150 метраў; ёсць пясчаныя золавыя ўзгоркі. Пераважаюць засфагненыя тарфяна-глеевыя і тарфяна-балотныя глебы. Ёсць невялікі працэнт дзярнова-слабападзолістых і дзярнова-глееватых глебаў. Шырока распаўсюджаны верхавыя балоты, на якіх расце ў асноўным сасняк.

Стан папуляцыі журавін у заказніку здавальняючы. Кожны год вядзецца іх нарыхтоўка. Аб’ёмы нарыхтовак падлічыць складана. Гэта залежыць ад кліматычных умоў: моцныя раннія маразы ці маразы ў час цвіцення, або летнія засухі. У межах заказніка сустракаюцца і дубровы з чарнічнікам альбо арляком у ніжнім ярусе лесу.

Журавіны — ягады вялікай каштоўнасці. Яны з’яўляюцца крыніцай вітамінаў, якая можа даваць чалавеку сілу ў любую пару года. Звычайная прастуда, захворванні страўніка і кішэчніка, малакроўе, цяжкі стан пасля аперацыі — ва ўсіх гэтых выпадках журавіны могуць стаць добрым дадаткам пры лячэнні хваробы. Аднак журавіны патрэбны не толькі чалавеку. Імі харчуюцца і жыхары лесу — птушкі: глушэц, цецярук, рабчык, а таксама звяры — мышы, куніцы, вавёркі. Для захавання і ўзнаўлення журавін патрэбна, каб 40—50 % ураджаю заставалася балоту, а таксама “братам нашым меншым”, жывёлам, такім жа дзецям прыроды, як і мы. Дакладна падлічана, што эканамічна больш выгадна вырошчваць на балотах вітамінную ягаду, чым асушваць балоты.

Летам, асабліва гарачым, на тэрыторыі заказніка складваецца пажаранебяспечнае становішча, што часта прыводзіць да верхавых і нізавых пажараў. Таму не лішнім з’яўляецца палажэнне аб Борскім заказніку, дзе ёсць наступныя пункты забароны:

1. Выпас жывёл, узворванне зямель, паляванне.
2. Псаванне і знішчэнне ўказальнікаў і аб’яў.
3. Усялякія высечкі лесу, акрамя санітарных.
4. Правядзенне меліярацыйных работ, а таксама ... “Збор і нарыхтоўка ягад журавін усімі нарыхтоўшчыкамі, грамадзянамі, арганізацыямі можа праводзіцца не раней 20 верасня з дазволу Лунінецкага лясгаса”.

Біялагічны заказнік “Лунінскі”

Гэта таксама адзін са старэйшых заказнікаў нашага раёна. Быў утвораны ў адпаведнасці з Пастановай Савета Міністраў БССР у 1976 годзе. Насіў афіцыйную назву: “Дзяржаўны ландшафтны заказнік рэспубліканскага значэння возера “Белае”, меў тэрыторыю агульнай плошчай усяго 115 га. Галоўнай мэтай яго ўтварэння было забеспячэнне аптымальных умоў для росту і захавання рэліктавай расліны Лабеліі Дортмана, якая знаходзілася пад пагрозай знікненя і занесена ў “Чырвоную кнігу”. На тэрыторыі заказніка былі ўведзены забароны на збор гэтай расліны, выпас жывёл, выкарыстанне навясных лодачных матораў, забруджанне вод возера Белага. Аднак праверкі рэжыму ўтрымання заказніка паказалі, што тут дапускаліся шматлікія парушэнні. Таму ў 1994 годзе было вырашана пашырыць межы заказніка да 9 400 га. А з 1997 года заказнік набыў статус “Дзяржаўнага біялагічнага заказніка рэспубліканскага значэння” і атрымаў назву “Лунінскі”. Размяшчаецца ён на тэрыторыі Лунінецкага лясгаса (Бастынскае, Лабчанскае, Лунінскае і Лунінецкае лясніцтвы).

У геабатанічных адносінах тэрыторыя аб’екта ўваходзіць у Пінска-Прыпяцкі раён падзоны шыракалісцехваёвых лясоў. Асаблівую каштоўнасць тут уяўляюць дубровы ва ўзросце 90—140 гадоў, якія з’яўляюцца рэшткамі некалі вялікіх шыракалісцевых лясоў Палесся і сёння маюць практычнае і навуковае значэнне ў маніторынгу прыроднага асяроддзя і захавання рэдкіх і знікаючых відаў флоры і фауны. Дубровы чыстыя і змешаныя з грабавымі лясамі займаюць тэрыторыю 286 га. Менавіта ў іх захаваўся найбольш рэдкі склад травяністых раслін.Стараўзроставыя дубровы знаходзяцца на багатых супясчаных глебах дзярновага тыпу з характэрным травяным покрывам з папараці арляку, купены лекавай, падалешніку еўрапейскага, сніткі лясной, ветраніцы дуброўнай, маініку двухлісцевага, маліны і шэрагу іншых раслін.

Акрамя дуброў, растуць тут чыстыя саснякі, падчас з прымессю бярозы, елкі, алешыны чорнай. Яны з’яўляюцца абавязковай умовай далейшага захавання цецеруковых такавішчаў, балот-журавіннікаў, месцаў, дзе расце купальнік горны, занесены ў “Чырвоную кнігу Беларусі” і распаўсюджаны менавіта ў гэтай частцы заказніка, а таксама садзейнічаюць стабілізацыі натуральнага прыроднага стану возера Белае. Праз заказнік праходзіць паўднёвая мяжа распаўсюджвання елкі звычайнай. Ельнікі займаюць астраўное становішча на тэрыторыі 42-х га. Тут яны змяняюцца шыракалісце-чорна-алешнікава-яловымі фармацыямі, захаванне якіх у гэтым рэгіёне мае вялікае навуковае значэнне. Чыстых балот у заказніку 106 га.

Фауна заказніка мае вялікую відавую разнастайнасць. На тэрыторыі выяўлена 7 відаў земнаводных, 5 відаў паўзуноў (з 7, якія ёсць у РБ), 140 відаў птушак (74 з якіх занесены ў спіс, што знаходзяцца пад пагрозай знікнення ў Еўропе), 13 відаў млекакормячых, 40 відаў флоры і фауны, занесеных у “Чырвоную кнігу РБ”. 3 раслін гэта купальнік горны, лабелія Дортмана, палушнік азёрны. (Глядзі дадатак). Акрамя гэтага, на тэрыторыі заказніка расце каля 200 відаў лекавых зёлак. Сярод птушак найбольшую цікавасць уяўляюць: скапа, змеяед, філін, барадатая неясыць; прадстаўнік млекакормячых — арэшнікавая соня; знойдзены закінутыя норы барсукоў.

Дзяржаўны біялагічны заказнік рэспубліканскага значэння “Лунінскі” знаходзіца ў распараджэнні Лунінецкага райвыканкама, які сумесна з прыродаахоўнымі органамі забяспечвае яго ахову. Лічу, што кожны з нас павінен берагчы ўсё, што знаходзіцца на тэрыторыі заказніка, не парушаць раўнавагу ў гэтым куточку першароднай прыроды, які яшчэ застаўся для нас і нашых дзяцей. Зберажом жа яго і нашчадкам нашым!

Заказнік “Сярэдняя Прыпяць”

Для большасці жыхароў Лунінеччыны назва гэтага заказніка яшчэ мала вядомая. Ён размясціўся на тэрыторыі трох раёнаў Брэстчыны: Пінскага, Лунінецкага, Столінскага і Жыткавіцкага раёна Гомельскай вобласці.

На тэрыторыі нашага раёна ён размясціўся на месцы трох былых заказнікаў — “Нізоўе Случы”,“Вусце Лані” і заказніка “Ястрабель”. Сумарная плошча іх складала 6177 га. Сёння заказнік размяшчаецца на тэрыторыі нашага раёна, плошчаю роўнаю 25108 га, гэта амаль у тры разы больш, чым да 13 ліпеня 1999 года. Заказнік распаўсюджваецца не толькі на самую раку, але ахоплівае і прылягаючыя да поймы ракі Прыпяць тэрыторыі. Утвораны ён з мэтай захавання ўнікальнай пойменнай экасістэмы ракі Прыпяць з комплексамі рэдкіх і знікаючых відаў раслін і жывёл, занесеных у “Чырвоную кнігу РБ”. Сёння яго поўная назва — Рэспубліканскі ландшафтны заказнік “Сярэдняя Прыпяць”. Сама Прыпяць займае на гэтым адрэзку 3200 км2, 68 % плошчы пакрыты расліннасцю. Прычым гэта самыя распаўсюджаныя дрэвы і кустарнікі, такія як чорнаальшаннік, аднак 29 % плошчы занята дубровамі, 12 % — беразняком. Пясчаныя грывы пакрыты сасняком, і, як супрацьлегласць, 8 % — балоты. А ўсё разам — гэта адзіны жывы арганізм, які забяспечвае пэўны гідралагічны і кліматычны баланс. Балоты захаваліся на тэрыторыі большай, чым тэрыторыя 2-x Ліхтэнштэйнаў. Балоты тут існавалі тысячагоддзямі і, верагодна, добра, што мы не паспелі іх цалкам асушыць. Катастрофа была б немінучай. Аднак 20 % вадазбору рэк ужо асушана. На долю верхавых балот адносіцца толькі 2 % тэрыторыі; 20 % забалочанай тэрыторыі парасло кустоўем, у асноўным вярбой.

Галоўнай ландшафтна-фларыстычнай славутасцю заказніка з’яўляюцца пойменныя дубровы, што прымыкаюць да Случы і Прыпяці. Гэтыя віды дуброў у наш час захаваліся ў вельмі рэдкіх месцах. Лічыцца, што лепшыя пойменныя дубровы Еўропы якраз і захаваліся ў пойме ракі Прыпяць і ў рэчышчавых зонах яе прытокаў. Тут знаходзіцца 80 % усіх пойменных дуброў Беларусі.
Сярод раслін спецыялісты зарэгістравалі 1112 відаў так званых сасудзістых раслін, 57 з якіх занесены ў “Чырвоную кнігу РБ” (трэць ад усёй колькасці захоўваемых дзяржавай раслін). Сярод іх тут растуць гарлачык белы, расянка, сальвінія плаваючая. Адзначана больш чым 250 відаў птушак, якія гняздзяцца тут, 10 відаў кулікаў; абарыгенная папуляцыя бабра і лася; высокая колькасць норкі, выдры, андатры. Спецыялісты лічаць, што вясной праз сярэдняе цячэнне перамяшчаецца не менш як 50 тысяч гусей, 30 тысяч свіягаў. Тут водзіцца вяртлявая камышоўка, якая ў Еўропе ўжо знікла наогул, а пойма Прыпяці — адзінае месца яе існавання. У 1996 годзе тут быў выяўлены янот-паласкун, а ў 1997 — гняздо арлана-белахвоста. Водзіцца вялікая колькаць беласпінных і сярэдніх стракатых, сівых дзятлаў. Гнездзяцца чорныя буслы, кулік-сарока, белая лазараўка, беркут, белая чапля, змеяед, падорлік, вялікі і малы бугай, скапа, філін і шмат іншых птушак.Характэрнай рыбай у гэтым рэгіёне з’яўляецца чахонь, сом, сцерлядзь, шчупак і шмат іншай.

На тэрыторыі Лунінецкага і Ганцавіцкага раёнаў на лесапакрытых землях праектуецца гідралагічны заказнік рэспубліканскага значэння “Велута” з прыкладнай плошчаю 10140 га на тэрыторыі нашага раёна.

6 старонка. «Помнікі прыроды»

Дуб

Начало формы

Конец формы

Распусціўшы сучча
У глухім прыволлі,
Сам адзін расце ён
На далёкім полі.

Як цар, у кароне,
Аб нічым не дбае,
Ці то стогне бура,
Ці віхор гуляе.

На адным ён месцы
Днюе і начуе;
Многа казак знае,
Многа песень чуе. 

Дождж падмыў карэнне;
Ў ім дупло – як хата...
Ён стаіць і дрэмле –
Грозны, расахаты.

Янка Купала

У нашым раёне ёсць шмат такіх куточкаў, дрэў, раслін, якія мы таксама павінны ахоўваць. Сёння на тэрыторыі в. Кажан-Гарадок у былой панскай сядзібе растуць два векавыя дубы, узрост якіх каля 300 год. Першы з іх мае вышыню 45 метраў, у дыяметры ствала ад 1,30 да 1,40 метра, дыяметр кроны з поўначы на поўдзень 21 метр, з захаду на ўсход 18 метраў. Другі — вышыня 40 метраў, дыяметр ствала 1,30—1,24 метра, дыяметр кроны з поўначы на поўдзень 15 метраў, з захаду на ўсход — 18 метраў.

Мы павінны зберагчы прыроду нашай Радзімы для нас і нашых нашчадкаў. Ахова прыроды - святы абавязак кожнага. Свята ставіцеся да ўсяго жывога. Беражыце кожнае дрэўца, галінку, кветку. Не ламайце дрэвы, прыбірайце за сабой смецце на лясных палянах, не дапушчайце пажару ў лесе. Не забруджвае рэкі, азёры і не дазваляйце гэта рабіць сваім знаёмым. Не разбурайце птушыныя гнёзды, не забівайце звяроў. Завяршыць наша падарожжа хочацца вершам Сяргея Грахоўскага “Экалогія душы”.

Начало формы

Конец формы

Высякаюць лясы,
I няшчадна вытоптваюць боты
За дзялянкай дзялянку —
Верасы, і багун, і чарот,
На мяжы растапталі
Жывую яшчэ берасцянку,
Што будзіла над полем світанні
Штогод,
Паміраюць званочкі,
Зязюлі, чабор, журавіны,
I не ў вырай, а некуды так
Адляцяць журавы.
Мы сябе абкрадаем,
А множыць здабыткі павінны
I ўзвышаць абавязкі свае
I правы.
Вынішчаем лясы,
I пачуцці, і светлыя словы,
Што, як матчына песня,
За сэрца бяруць,
Падсякаем бяздумна
Карэнні свае і асновы
I не бачым, што хутка
Лісты адамруць.
Нашы песні і мова знікаюць паціху.
Пачакайце!
Звяртаюся з просьбаю я:
Занясіце хутчэй у Чырвоную кнігу
Верасы і чабор, наша слова і наша імя.

Выкарыстаная літаратура
1. Панасюк, І.А. Прырода і ахоўваемыя тэрыторыі Лунінецкага раёна / І.А.Панасюк. – Мн., 2000
2. Панасюк, І.А. Палессе маё Лунінецкае / Іван Панасюк, Ларыса Панасюк, Уладзімір Яраховіч ; [пад агульнай рэдакцыяй Я. Я. Богдана].– Мн., 2007

3. Нет города роднее і мілей: Вершы пра Лунінец / Склад. В.Жылко. – Мн., 2009

4. Беларускія вершы. - http://www.vershy.ru/ 

Аб прыродзе і ахоўных тэрыторыях Лунінецкага раёна

Сцэарый вуснага часопіса

Падрыхтаваны аддзелам бібліятэчнага маркетынгу Лунінецкай цэнтральнай раённай бібліятэкі

